
Նախարարություն 

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ

Օ Ր Ե Ն Ք Ը

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հոդված 1. Հայաստանի Հանրապետության 2013 թվականի դեկտեմբերի 05-ի վարչական դատավարության օրենսգրքի (այսուհետ՝ Օրենսգիրք) 1-ին հոդվածում նորմատիվ բառը փոխարինել ենթաօրենսդրական նորմատիվ բառերով:
Հոդված 2. Օրենսգրքի 3-րդ հոդվածի 4-րդ մասը շարադրել հետևյալ խմբագրությամբ.
4. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով վարչական դատարան կարող են դիմել սույն օրենսգրքի 26-րդ գլխով նախատեսված անձինք և մարմինները:: 

Հոդված 3. Օրենսգրքի 94-րդ հոդվածի 1-ին մասը լրացնել հետևյալ բովանդակությամբ 6-րդ կետով.
«6) վարչական դատարանն իր վարույթում գտնվող կոնկրետ գործով կիրառման ենթակա ենթաօրենսդրական նորմատիվ իրավական ակտի իրավաչափության հարցով որոշել է դիմել վարչական դատարան:»:
Հոդված 4. Օրենսգրքի 95-րդ հոդվածը լրացնել հետևյալ բովանդակությամբ   2.1-րդ մասով.
«2.1  Սույն օրենսգրքի 94-րդ հոդվածի 1-ին մասի 6-րդ կետով նախատեսված հիմքով կասեցված գործով վարույթը վերսկսվում է, եթե՝ 
1) օրինական ուժի մեջ է մտել դիմումը վերադարձնելու մասին վարչական դատարանի որոշումը.
2)
 օրինական ուժի մեջ է մտել ենթաօրենսդրական նորմատիվ իրավական ակտի իրավաչափությունը վիճարկելու վերաբերյալ գործի վարույթը կարճելու մասին դատարանի որոշումը.
3) օրինական ուժի մեջ է մտել դիմումի ընդունումը մերժելու մասին վարչական դատարանի որոշումը՝ բացառությամբ այն դեպքի, երբ դիմումի առարկայի վերաբերյալ նույն հիմքերով այլ դիմումի հիման վրա վարչական դատարանում հարուցվել է գործ.
4) օրինական ուժի մեջ է մտել ենթաօրենսդրական նորմատիվ իրավական ակտի իրավաչափության վերաբերյալ դատարանի որոշումը:»:

Հոդված 5. Օրենսգրքի 131-րդ հոդվածի 1-ին մասը լրացնել 12-րդ ենթակետով՝ հետևյալ բովանդակությամբ.

12) դիմումի ապահովումը մերժելու կամ դիմումի ապահովումը վերացնելու մասին:

Հոդված 6. Օրենսգրքի 140-րդ հոդվածը լրացնել 3-րդ մասով՝ հետևյալ բովանդակությամբ.

3. Վերաքննիչ դատարանը հատուկ վարույթով կայացված գործն ըստ էության լուծող դատական ակտերի դեմ բերված վերաքննիչ բողոքը քննում և որոշում է կայացնում սույն օրենսգրքով այդ վարույթի համար նախատեսված ժամկետներում::

Հոդված 7. Օրենսգրքի 141-րդ հոդվածում՝

1) 
1-ին մասում նորմատիվ բառը փոխարինել ենթաօրենսդրական նորմատիվ բառերով,
2) 2-րդ մասում միանձնյա բառից հետո լրացնել , իսկ ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով վարչական դատարանի միջանկյալ դատական ակտերի դեմ բերված վերաքննիչ բողոքները՝ 5 դատավորի կազմով բառերը:»:

Հոդված 8. Օրենսգրքի 182-րդ հոդվածի 1-ին մասի 2-րդ կետը շարադրել հետևյալ խմբագրությամբ.


 2) դատարանն ուժի մեջ մտնելու պահից անվավեր է ճանաչել ենթաօրենսդրական նորմատիվ իրավական ակտը, կամ ոչ իրավաչափ է ճանաչել գործողությունը դադարեցրած ենթաօրենսդրական նորմատիվ իրավական ակտը, որի հիման վրա կայացվել է տվյալ գործով դատական ակտը::

Հոդված 9. Օրենսգրքի 26-րդ գլուխը շարադրել հետևյալ խմբագրությամբ.
ԳԼՈՒԽ 26
ԵՆԹԱՕՐԵՆՍԴՐԱԿԱՆ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԻՐԱՎԱՉԱՓՈՒԹՅՈՒՆԸ ՎԻՃԱՐԿԵԼՈՒ ՎԵՐԱԲԵՐՅԱԼ ԳՈՐԾԵՐԻ ՎԱՐՈՒՅԹԸ
 
Հոդված 191. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերի վարույթը 
1. Վարչական դատարանին ընդդատյա են ենթաօրենսդրական նորմատիվ իրավական ակտերի` օրենքներին, այդ թվում` սահմանադրական օրենքներին (այսուհետ՝ օրենքներ), համապատասխանությունը վիճարկելու վերաբերյալ գործերը։
 
Հոդված 192.  Վարչական դատարան դիմելու իրավունքը
1. Սույն օրենսգրքի 191-րդ հոդվածով նախատեսված գործերով վարչական դատարան կարող են դիմել՝ 
1) յուրաքանչյուր ֆիզիկական կամ իրավաբանական անձ, եթե համարում է, որ՝
ա) անհատական իրավական ակտով կամ ռեալ ակտով իր նկատմամբ կիրառված ենթաօրենսդրական նորմատիվ իրավական ակտով (դրա որևէ դրույթով) խախտվել են Սահմանադրության 2-րդ գլխով, մարդու և քաղաքացու իրավունքներին և ազատություններին վերաբերող միջազգային իրավունքի նորմերով, ինչպես նաև Հայաստանի Հանրապետության օրենքներով ամրագրված իր իրավունքները կամ  Սահմանադրության 3-րդ գլխով ամրագրված տնտեսական, սոցիալական և մշակութային ոլորտներում օրենսդրական երաշխիքները,
բ) իր նկատմամբ չկիրառված ենթաօրենսդրական նորմատիվ իրավական ակտով (դրա դրույթով) կարող են խախտվել սույն հոդվածի 1-ին մասի 1-ին կետի ա ենթակետում նշված իրենց իրավունքները կամ երաշխիքները,
2)
հասարակական կազմակերպությունները՝ Հասարակական կազմակերպությունների մասին օրենքով սահմանված դեպքերում,
3) Հայաստանի Հանրապետության փաստաբանների պալատը՝ փաստաբանությանը վերաբերող ենթաօրենսդրական նորմատիվ իրավական ակտերի վիճարկման դեպքում,
4) պետական և տեղական ինքնակառավարման մարմինները կամ դրանց պաշտոնատար անձինք` ընդդեմ վարչական մարմնի, եթե համարում են, որ այդ մարմնի ենթաօրենսդրական նորմատիվ իրավական ակտով խախտվել են պետության կամ համայնքի այն լիազորությունները կամ հանրային շահերը, որոնց պաշտպանությունը կամ ապահովումը դրված է դիմողի վրա, եթե այդ վեճը ենթակա չէ լուծման վերադասության կարգով,
5) Արդարադատության նախարարությունը՝ Նորմատիվ իրավական ակտերի մասին օրենքով սահմանված դեպքում,
6) Մարդու իրավունքների պաշտպանը՝ Մարդու իրավունքների պաշտպանի մասին սահմանադրական օրենքով սահմանված դեպքերում,
7)
համայնքի ավագանու անդամների մեկ հինգերորդը, ինչպես նաև  ավագանու խմբակցությունը համայնքի ավագանու և համայնքի ղեկավարի ակտերը վիճարկելու դեպքում,
8) տեղական ինքնակառավարման մարմինների սեփական լիազորությունների իրականացման նկատմամբ իրավական հսկողություն իրականացնող Հայաստանի Հանրապետության կառավարության լիազոր մարմինը՝ օրենքով նախատեսված դեպքերում,
9) առաջին ատյանի դատարանները՝ իրենց վարույթում գտնվող կոնկրետ գործով կիրառման ենթակա ենթաօրենսդրական նորմատիվ իրավական ակտի վիճարկման հարցով, եթե հիմնավոր կասկածներ ունեն դրա իրավաչափության վերաբերյալ և գտնում են, որ տվյալ գործի լուծումը հնարավոր է միայն այդ ենթաօրենսդրական նորմատիվ իրավական ակտի կիրառման միջոցով:
2. Սույն օրենսգրքի 191-րդ հոդվածով նախատեսված գործերով վարչական դատարան կարելի է դիմել նաև այն դեպքում, երբ ենթաօրենսդրական նորմատիվ իրավական ակտը դիմելու պահին այլևս իրավաբանական ուժ չունի, սակայն կիրառվել է դիմողի նկատմամբ որևէ անհատական ակտով:

Հոդված 193. Վարչական դատարան դիմելու ժամկետները

1.  Սույն օրենսգրքի 192-րդ հոդվածի 1-ին մասի 1-ին կետի ա և բ  ենթակետերով նախատեսված դեպքերում վարչական դատարան կարելի է դիմել վիճարկվող ենթաօրենսդրական նորմատիվ իրավական ակտի (դրա վիճարկվող դրույթի) կիրառման վերաբերյալ անհատական իրավական ակտի մասին սահմանված կարգով իրազեկման կամ դրա կիրառումը (կատարումը) ապահոված գործողության կատարման  կամ անգործության դրսևորման օրվանից հետո՝ երկամսյա ժամկետում, իսկ իրենց նկատմամբ չկիրառված ենթաօրենսդրական նորմատիվ իրավական ակտի վիճարկման դեպքում այդ ակտի ուժի մեջ մտնելուց հետո՝ երկամսյա ժամկետում:
2. Եթե անձը չի իմացել ենթաօրենսդրական նորմատիվ իրավական ակտի կիրառումը (կատարումը) ապահոված գործողության կամ անգործության մասին, ապա նա կարող է դիմել վարչական դատարան երկամսյա ժամկետում այն օրվանից հետո, երբ իմացել է կամ պարտավոր էր իմանալ գործողություն կատարելու կամ անգործություն ցուցաբերելու մասին:

3. Սույն օրենսգրքի 192-րդ հոդվածի 1-ին մասի 2-9-րդ կետերով նախատեսված դեպքերում վարչական դատարան կարելի է դիմել առանց ժամկետային սահմանափակման։
Հոդված 194. Դիմումին ներկայացվող պահանջները և կցվող փաստաթղթերը 
1. Ի լրումն սույն օրենսգրքի 73-րդ հոդվածի 2-րդ մասի 1-ին, 2-րդ, 4-7-րդ, 9-րդ և 10-րդ կետերով սահմանված պահանջների՝ ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով դիմումը բովանդակում է`
1) սույն օրենսգրքի 192-րդ հոդվածի 1-ին մասի 1-ին կետի ա ենթակետով նախատեսված դեպքում՝ տեղեկություններ ֆիզիկական կամ իրավաբանական անձի նկատմամբ կիրառված անհատական իրավական ակտի մասին իրազեկվելու կամ դրա կիրառումը (կատարումը) ապահոված գործողության կատարման, անգործության դրսևորման վերաբերյալ.
2) վիճարկվող ենթաօրենսդրական նորմատիվ իրավական ակտի անվանումը և այն դրույթը (դրույթները), որի (որոնց) իրավաչափությունը վիճարկվում է.
3) այն օրենքի անվանումը (դրա դրույթը), որին, դիմողի գնահատմամբ, հակասում է վիճարկվող ենթաօրենսդրական նորմատիվ իրավական ակտը.
4) հիմնավորումներ` վիճարկվող ենթաօրենսդրական նորմատիվ իրավական ակտի` օրենքներին հակասելու վերաբերյալ. 
5) սույն օրենսգրքի 192-րդ հոդվածի 1-ին մասի 1-ին կետի ա և  բ ենթակետերով նախատեսված դեպքերում՝ հիմնավորումներ դիմողի իրավունքների կամ երաշխիքների խախտման կամ դրանց հնարավոր խախտման վտանգի վերաբերյալ.

6) սույն օրենսգրքի 192-րդ հոդվածի 1-ին մասի 2-րդ, 3-րդ և   6-րդ կետերով նախատեսված դեպքերում՝ հիմնավորումներ այլ անձանց իրավունքների կամ դրանց հնարավոր խախտման վտանգի վերաբերյալ.
7) սույն օրենսգրքի 192-րդ հոդվածի 1-ին մասի 4-րդ, 7-8-րդ կետերով նախատեսված դեպքերում՝ հիմնավորումներ պետության կամ համայնքի լիազորությունների կամ հանրային շահերի խախտման կամ դրանց հնարավոր խախտման վտանգի վերաբերյալ:
2. Սույն օրենսգրքի 192-րդ հոդվածի 1-ին մասի 9-րդ կետով նախատեսված դեպքում վարչական դատարան դիմելը ձևակերպվում է առանձին դատական ակտի ձևով, որը ներառում է վիճարկվող ենթաօրենսդրական նորմատիվ իրավական ակտի` օրենքներին հակասելու, ինչպես նաև կոնկրետ գործը միայն վիճարկվող ենթաօրենսդրական նորմատիվ իրավական ակտի կիրառման միջոցով լուծելու վերաբերյալ հիմնավորումներ:
3. Ի լրումն սույն օրենսգրքի 74-րդ հոդվածի 1-ին մասի 1-2-րդ, 4-րդ և 6-7-րդ  կետերով սահմանված փաստաթղթերի՝ դիմումին կցվում են նաև սույն օրենսգրքի   192-րդ հոդվածի 1-ին մասի 1-ին կետի ա ենթակետով նախատեսված դեպքերում դիմելիս՝ համապատասխանաբար վիճարկվող ենթաօրենսդրական նորմատիվ իրավական ակտի կիրառմամբ ընդունված անհատական իրավական ակտի պատճենը կամ ռեալ ակտի վերաբերյալ ապացույցները, իսկ հասարակական կազմակերպությունների կողմից դիմում ներկայացվելու դեպքում՝ նաև այդ կազմակերպության կանոնադրության պատճենը:
4. Սույն հոդվածով սահմանված պահանջները չպահպանելը հիմք է դիմումը վերադարձնելու համար: 


Հոդված 195.  Վիճարկվող ենթաօրենսդրական նորմատիվ իրավական ակտի գործողության կասեցումը և դիմումի ապահովումը 

1. Դիմումը վարույթ ընդունելուց հետո վարչական դատարանը դիմողի միջնորդությամբ կամ իր նախաձեռնությամբ մինչև գործի դատաքննության ավարտը կարող է կասեցնել մինչև այդ գործով գործն ըստ էության լուծող դատական ակտի օրինական ուժի մեջ մտնելը, եթե կասեցման մասին որոշում չընդունելը կարող է հանգեցնել անդառնալի կամ ծանր հետևանքների դիմողի կամ հանրության համար:
2. Վիճարկվող ենթաօրենսդրական նորմատիվ իրավական ակտի (դրա վիճարկվող դրույթի) գործողության կասեցման մասին որոշումն ուժի մեջ է մտնում  դատական իշխանության պաշտոնական կայքում հրապարակելուն հաջորդող օրվանից: Այդ որոշումն անհապաղ հրապարակվում է նաև «Նորմատիվ իրավական ակտերի մասին» օրենքով նորմատիվ իրավական ակտերի պաշտոնական հրապարակման համար սահմանված կարգով և Հայաստանի Հանրապետության հրապարակային ծանուցումների (http://www.azdarar.am) պաշտոնական ինտերնետային կայքում, իսկ համապատասխան տեղեկատվությունը 24 ժամվա ընթացքում հաղորդվում է հանրային հեռուստատեսությամբ և ռադիոյով:

3. Ֆիզիկական կամ իրավաբանական անձանց կողմից ներկայացված դիմումը վարույթ ընդունելուց հետո վարչական դատարանը դիմողի միջնորդությամբ մինչև գործի դատաքննության ավարտը կարող է կասեցնել վիճարկվող ենթաօրենսդրական նորմատիվ իրավական ակտի (դրա վիճարկվող դրույթի) կիրառման վերաբերյալ անհատական իրավական ակտի գործողությունը մինչև այդ գործով գործն ըստ էության լուծող դատական ակտի օրինական ուժի մեջ մտնելը, եթե կասեցման մասին որոշում չընդունելը կարող է հանգեցնել անդառնալի կամ ծանր հետևանքների դիմողի համար:

4. Վարչական դատարանը դատավարությանը մասնակցող անձի միջնորդությամբ կամ սեփական նախաձեռնությամբ վերացնում է վիճարկվող ենթաօրենսդրական նորմատիվ իրավական ակտի (դրա վիճարկվող դրույթի) գործողության կասեցումը կամ դիմումի ապահովումը, եթե համապատասխանաբար վերանում են վիճարկվող ենթաօրենսդրական նորմատիվ իրավական ակտի (դրա վիճարկվող դրույթի) գործողության կասեցման կամ դիմումի ապահովման հիմքերը:

5. Սույն հոդվածի 1-ին, 3-րդ և 4-րդ մասերում նախատեսված միջնորդությունները քննվում և լուծվում են մեկշաբաթյա ժամկետում՝ առանց դատական նիստ հրավիրելու: 
 

Հոդված 196.  Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ դիմումի ընդունումը մերժելը
1. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ դիմումի ընդունումը մերժվում է սույն օրենսգրքի 80-րդ հոդվածի 1-ին մասի 1-ին և 4-6-րդ կետերով նախատեսված դեպքերում, ինչպես նաև այն դեպքերում երբ՝
1)
դիմումի առարկայի վերաբերյալ նույն հիմքերով առկա է դատարանի գործն ըստ էության լուծող օրինական ուժի մեջ մտած որոշում.
2) դիմումի առարկայի վերաբերյալ նույն հիմքերով այլ դիմում է վարույթ ընդունվել.

3) վիճարկվող ենթաօրենսդրական նորմատիվ իրավական ակտի կամ դրույթի գործողությունը դադարել է, և այն չի կիրառվել դիմողի նկատմամբ կամ ենթակա չէ կիրառման.

4) դիմումն ակնհայտ անհիմն է:
 
Հոդված 197. Գործերի քննության ընթացակարգը
1. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերը քննում և լուծում է վարչական դատարանը` կոլեգիալ` 5 դատավորի կազմով։ 
2. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերը վարչական դատարանը քննում է գրավոր ընթացակարգով` առանց դատական նիստ հրավիրելու, բացառությամբ այն դեպքերի, երբ տվյալ գործը վարչական դատարանի գնահատմամբ ձեռք է բերել հասարակական մեծ հնչեղություն, կամ դրա բանավոր դատաքննությունը կնպաստի գործի հանգամանքների առավել արագ բացահայտմանը:
3. Վարչական դատարանը ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով որոշում կայացնում է դիմումը վարույթ ընդունելուց հետո եռամսյա ժամկետում:
4. Վարչական դատարանի պատճառաբանված որոշմամբ ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործը բանավոր ընթացակարգով քննելու դեպքում տվյալ գործի քննության ժամկետը կարող է երկարաձգվել, բայց ոչ ավելի, քան երեք ամսով։

Հոդված 198. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով դատական ակտ կայացնելու առանձնահատկությունները

1. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով դատական ակտ կայացնելիս վարչական դատարանը պարզում է վիճարկվող ենթաօրենսդրական նորմատիվ իրավական ակտի (վիճարկվող դրույթի) իրավաչափությունը՝ հաշվի առնելով՝

1) պահանջվող իրավական ակտի տեսակը.

2) նորմատիվ իրավական ակտն ընդունելու և գործողության մեջ դնելու` օրենքով նախատեսված կարգի պահպանվածությունը.

3) մարդու և քաղաքացու՝ Սահմանադրությամբ և օրենքներով, մարդու և քաղաքացու իրավունքներին և ազատություններին վերաբերող միջազգային իրավունքի նորմերով, ամրագրված իրավունքների, ազատությունների և երաշխիքների ապահովման և պաշտպանության, ազատ իրականացման անհրաժեշտությունը, դրանց սահմանափակումների թույլատրելիությունը.

4) պետական և տեղական ինքնակառավարման մարմինների և դրանց պաշտոնատար անձանց լիազորությունների թույլատրելի սահմանները:

2. Դատարանը դատական ակտ կայացնելիս պարզում է վիճարկվող ակտի համապատասխանությունը նաև դիմումում չնշված այլ օրենքներին: Պարզելով վիճարկվող ակտի անհամապատասխանությունը դիմումում չնշված ավելի բարձր իրավաբանական ուժ ունեցող նորմատիվ իրավական ակտին՝ վարչական դատարանը վիճարկվող ակտն անվավեր է ճանաչում նաև այդ հիմքով` անկախ հայցվորի պահանջից։

3. Ենթաօրենսդրական նորմատիվ իրավական ակտի վիճարկվող դրույթի իրավաչափությունը պարզելիս վարչական դատարանը պարզում է նաև այդ դրույթի հետ համակարգային առումով փոխկապակցված տվյալ նորմատիվ իրավական ակտի այլ դրույթների իրավաչափությունը և, գալով եզրահանգման դրանց անվավերության վերաբերյալ, նաև այդ դրույթները ճանաչում է անվավեր:

4. Եթե ոչ իրավաչափ ենթաօրենսդրական նորմատիվ իրավական ակտն ուժը կորցրել է մինչև վարչական դատարանի կողմից այդ գործով ըստ էության դատական ակտ կայացվելը, ապա վարչական դատարանը ճանաչում է դրա ոչ իրավաչափ եղած լինելը, եթե այդ ակտը կիրառվել է դիմողի նկատմամբ։ Հակառակ դեպքում գործի վարույթը կարճվում է սույն օրենսգրքի 96-րդ հոդվածի 1-ին մասի 7-րդ կետի հիմքով:
 

Հոդված  199. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով դատարանի դատական ակտերը, դրանց բնույթը և իրավական հետևանքները

1. Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերով դատարանը կայացնում է հետևյալ որոշումներից մեկը.

1) վիճարկվող ենթաօրենսդրական նորմատիվ իրավական ակտը կամ դրա վիճարկվող դրույթը օրենքին համապատասխանող ճանաչելու մասին.

2) վիճարկվող ենթաօրենսդրական նորմատիվ իրավական ակտը կամ դրա վիճարկվող դրույթն անվավեր ճանաչելու մասին.

3) վիճարկվող` գործողությունը դադարեցրած ենթաօրենսդրական նորմատիվ իրավական ակտը կամ դրա վիճարկվող դրույթը ոչ իրավաչափ ճանաչելու մասին:

2. Ենթաօրենսդրական նորմատիվ իրավական ակտն անվավեր ճանաչելու մասին դատարանի դատական ակտերը պաշտոնական հրապարակմանը հաջորդող օրվանից Հայաստանի Հանրապետության ամբողջ տարածքում պարտադիր են բոլորի համար։

3. Անվավեր ճանաչված ենթաօրենսդրական նորմատիվ իրավական ակտն իր իրավաբանական ուժը կորցնում է այն անվավեր ճանաչելու մասին դատարանի դատական ակտի պաշտոնական հրապարակմանը հաջորդող օրվանից (ex nunc)՝ բացառությամբ սույն հոդվածի 6-րդ մասով նախատեսված դեպքի։

4. Դատարանի դատական ակտի պաշտոնական հրապարակման պահից անվավեր ճանաչված ենթաօրենսդրական նորմատիվ իրավական ակտերի վրա հիմնված` վարչական դատարանի որոշման պաշտոնական հրապարակմանը նախորդող ժամանակահատվածում ընդունված և կատարված անհատական իրավական ակտերը վերանայման ենթակա չեն, սակայն վարչական դատարանի որոշման պաշտոնական հրապարակմանը հաջորդող օրվանից այլևս չեն կարող կիրառվել։

5. Դատարանի որոշման պաշտոնական հրապարակումից հետո չկատարված անհատական ակտի կատարումը անհապաղ դադարեցվում է այդ ակտն ընդունելու իրավասություն ունեցող պետական կամ տեղական ինքնակառավարման մարմնի որոշմամբ` տվյալ մարմնի նախաձեռնությամբ կամ շահագրգիռ անձանց պահանջով։

6. Ենթաօրենսդրական նորմատիվ իրավական ակտը դատարանի կողմից կարող է անվավեր ճանաչվել այդ ակտի ուժի մեջ մտնելու պահից (ex tunc), եթե նման որոշում չընդունելը կարող է ծանր հետևանքներ առաջացնել հանրության կամ պետության համար։

7. Ուժի մեջ մտնելու պահից անվավեր ճանաչված ենթաօրենսդրական նորմատիվ իրավական ակտի կիրառման վերաբերյալ անբողոքարկելի դարձած անհատական ակտերը, ներառյալ՝ նաև օրինական ուժի մեջ մտած դատական ակտերը, պետք է վերանայեն դրանք ընդունած պետական կամ տեղական ինքնակառավարման մարմինները` շահագրգիռ անձանց պահանջով, եթե ընդունվել են անվավեր ճանաչված նորմատիվ իրավական ակտերի` ուժը կորցնելուն նախորդող վերջին երկու տարվա ընթացքում` նոր հանգամանքներով համապատասխան անհատական ակտի վերանայման համար սահմանված կանոններին համապատասխան։

8. Ենթաօրենսդրական նորմատիվ իրավական ակտն անվավեր ճանաչելու դեպքում սույն օրենսգրքի 192-րդ հոդվածի 1-ին մասում նշված անձանց նկատմամբ կիրառված` անբողոքարկելի չդարձած անհատական իրավական ակտը պետք է ճանաչվի անվավեր, իսկ գործողության կամ անգործության հետևանքները պետք է վերացվեն օրենքով սահմանված կարգով:

9. Սույն հոդվածի 8-րդ մասը տարածվում է նաև սույն օրենսգրքի 192-րդ հոդվածի 1-ին մասում նշված այն անձանց վրա, որոնք վարչական դատարանի որոշումը հրապարակելու օրվա դրությամբ դեռևս պահպանել էին նույն հարցով վարչական դատարան դիմելու իրենց իրավունքը, սակայն չէին դիմել վարչական դատարան: Տվյալ դեպքում այդ անձանց վրա չեն տարածվում սույն օրենսգրքի 196-րդ հոդվածի 1-ին մասի 1-ին և և 2-րդ կետերը:

10. Դատարանը կարող է հետաձգել իր կողմից անվավեր ճանաչված ենթաօրենսդրական նորմատիվ իրավական ակտի իրավաբանական ուժը կորցնելու ժամկետը, եթե համարում է, որ վարչական դատարանի որոշման ուժի մեջ մտնելու պահին այդ ակտի ուժը կորցնելն անխուսափելիորեն կառաջացնի իրավական կարգավորման այնպիսի բացեր, որոնք կխաթարեն այդ ակտի վերացմամբ տվյալ պահին հաստատվելիք իրավական անվտանգությունը։ Իրավաբանական ուժը կորցնելու ժամկետի հետաձգումը չի կարող գերազանցել երեք ամիսը։
11. Դատարանը ուժը կորցրած ենթաօրենսդրական նորմատիվ իրավական ակտի ոչ իրավաչափ լինելը ճանաչում է ենթաօրենսդրական նորմատիվ իրավական ակտի ուժը կորցնելու դրությամբ:
12. Ուժը կորցրած ենթաօրենսդրական նորմատիվ իրավական ակտը դատարանի կողմից կարող է ոչ իրավաչափ ճանաչվել այդ ակտի ուժի մեջ մտնելու պահից, եթե նման որոշում չընդունելը կարող է ծանր հետևանքներ առաջացնել հանրության կամ պետության համար։
13. Սույն հոդվածի 11-12-րդ մասերով նախատեսված դեպքերում համապատասխանաբար կիրառվում են սույն հոդվածի 2-րդ, 4-րդ, 5-րդ, 7-9-րդ մասերով նախատեսված հետևանքերը:
Հոդված 200. Դատարանի դատական ակտերի պաշտոնական հրապարակումը

1. Ենթաօրենսդրական նորմատիվ իրավական ակտի իրավաչափության վերաբերյալ  գործով դատարանի դատական ակտն օրինական ուժի մեջ մտնելու օրվանից ոչ ուշ, քան 30 օր հետո պաշտոնապես հրապարակվում է «Նորմատիվ իրավական ակտերի մասին» օրենքով նորմատիվ իրավական ակտերի պաշտոնական հրապարակման համար սահմանված կարգով::

Հոդված 7. Եզրափակիչ մաս և անցումային դրույթներ
1. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
2. Մինչև սույն օրենքի ուժի մեջ մտնելը ներկայացված ենթաօրենսդրական նորմատիվ իրավական ակտերի իրավաչափության վիճարկման վերաբերյալ դիմումները քննվում են մինչև սույն օրենքի ուժի մեջ մտնելը գործող խմբագրությամբ Օրենսգրքով նախատեսված կանոններով:
3.  2002 թվականի ապրիլի 03-ին ընդունված Իրավական ակտերի մասին օրենքով նախատեսված գերատեսչական նորմատիվ իրավական ակտերը սույն օրենքն ուժի մեջ մտնելուց հետո քննվում են սույն օրենքով սահմանված կանոններով:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 2018 թվականի փետրվարի 9-ի   քաղաքացիական դատավարության օրենսգրքի (այսուհետ` Օրենսգիրք) 157-րդ հոդվածի 1-ին մասը լրացնել հետևյալ բովանդակությամբ 9-րդ կետով.
«9) առաջին ատյանի դատարանն իր վարույթում գտնվող կոնկրետ գործով կիրառման ենթակա ենթաօրենսդրական նորմատիվ իրավական ակտի իրավաչափության հարցով որոշել է դիմել վարչական դատարան:»:
Հոդված 2. Օրենսգրքի 159-րդ հոդվածը լրացնել հետևյալ բովանդակությամբ  3.1-րդ մասով.
«3.1  Սույն օրենսգրքի 157-րդ հոդվածի 1-ին մասի 9-րդ կետով նախատեսված հիմքով կասեցված գործով վարույթը վերսկսվում է, եթե՝
1) օրինական ուժի մեջ է մտել դիմումը վերադարձնելու մասին  վարչական դատարանի որոշումը.

2)
օրինական ուժի մեջ է մտել ենթաօրենսդրական նորմատիվ իրավական ակտի իրավաչափությունը վիճարկելու վերաբերյալ գործի վարույթը կարճելու մասին վարչական դատարանի որոշումը.
3) օրինական ուժի մեջ է մտել դիմումի ընդունումը մերժելու մասին վարչական դատարանի որոշումը՝ բացառությամբ այն դեպքի, երբ դիմումի առարկայի վերաբերյալ նույն հիմքերով այլ դիմումի հիման վրա վարչական դատարանում հարուցվել է գործ.
4) օրինական ուժի մեջ է մտել ենթաօրենսդրական նորմատիվ իրավական ակտի իրավաչափության վերաբերյալ վարչական դդատարանի որոշումը:»:

Հոդված 3. Օրենսգրքի 419-րդ հոդվածի 1-ին մասի 6-րդ կետը շարադրել հետևյալ խմբագրությամբ.

 6) վարչական դատարանն ուժի մեջ մտնելու պահից անվավեր է ճանաչել ենթաօրենսդրական նորմատիվ իրավական ակտը, կամ ոչ իրավաչափ է ճանաչել գործողությունը դադարեցրած ենթաօրենսդրական նորմատիվ իրավական ակտը, որի հիման վրա կայացվել է տվյալ գործով դատական ակտը::

Հոդված 4. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. Հայաստանի Հանրապետության 1998 թվականի հուլիսի 01-ի          քրեական դատավարության օրենսգրքի (այսուհետ` Օրենսգիրք) 31-րդ հոդվածում`
1) լրացնել հետևյալ բովանդակությամբ 2.1-րդ մասով.

«2.1. Քրեական գործի վարույթը կարող է կասեցվել, եթե առաջին ատյանի դատարանն իր վարույթում գտնվող կոնկրետ գործով կիրառման ենթակա ենթաօրենսդրական նորմատիվ իրավական ակտի իրավաչափության հարցով որոշել է դիմել Հայաստանի Հանրապետության վարչական դատարան:»:
2) 3-րդ մասում «Այս հիմքով» բառերը փոխարինել «Սույն հոդվածի 2-րդ և 2.1-րդ մասերով նախատեսված հիմքերով» բառերով.
3) լրացնել հետևյալ բովանդակությամբ 7-րդ մասով.

«7. Սույն հոդվածի 2.1-րդ մասով նախատեսված հիմքով կասեցված գործով վարույթը վերսկսվում է, եթե՝
1) օրինական ուժի մեջ է մտել Հայաստանի Հանրապետության վարչական դատարանի կողմից դիմումը վերադարձնելու մասին որոշումը.
2)
օրինական ուժի մեջ է մտել ենթաօրենսդրական նորմատիվ իրավական ակտի իրավաչափությունը վիճարկելու վերաբերյալ գործի վարույթը կարճելու մասին վարչական դատարանի որոշումը.
3) օրինական ուժի մեջ է մտել Հայաստանի Հանրապետության վարչական դատարանի՝ դիմումի ընդունումը մերժելու մասին որոշումը բացառությամբ այն դեպքի, երբ դիմումի առարկայի վերաբերյալ նույն հիմքերով այլ դիմումի հիման վրա վարչական դատարանում հարուցվել է գործ.
4) օրինական ուժի մեջ է մտել ենթաօրենսդրական նորմատիվ իրավական ակտի իրավաչափության վերաբերյալ Հայաստանի Հանրապետության դատարանի որոշումը:»:
Հոդված 2. Օրենսգրքի 426.4-րդ հոդվածի 1-ին մասը լրացնել հետևյալ բովանդակությամբ 4-րդ կետով.
«4) Հայաստանի Հանրապետության վարչական դատարանն ուժի մեջ մտնելու պահից անվավեր է ճանաչել ենթաօրենսդրական նորմատիվ իրավական ակտը, կամ ոչ իրավաչափ է ճանաչել գործողությունը դադարեցրած ենթաօրենսդրական նորմատիվ իրավական ակտը, որի հիման վրա կայացվել է տվյալ գործով դատական ակտը:»:
Հոդված 3. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ՀԱՍԱՐԱԿԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հոդված 1. «Հասարակական կազմակերպությունների մասին»  2016 թվականի հուլիսի 12-ի ՀՕ-22-Ն օրենքի 16-րդ հոդվածը լրացնել հետևյալ բովանդակությամբ 4-րդ մասով.
«4. Կազմակերպությունը կարող է ենթաօրենսդրական նորմատիվ իրավական ակտերի վիճարկման դիմում ներկայացնել Հայաստանի Հանրապետության վարչական դատարան, եթե դիմումը բխում է Կազմակերպության կանոնադրությամբ նախատեսված մարդու իրավունքների և ազատությունների պաշտպանության նպատակներից և խնդիրներից: 
Հոդված 2. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. «Վարչարարության հիմունքների և վարչական վարույթի մասին» 2004 թվականի փետրվարի 18-ի ՀՕ-41-Ն օրենքի  3-րդ հոդվածի 1-ին մասը 2-րդ ենթակետում անգործություն բառից հետո լրացնել (ռեալ ակտ) բառերը: 
Հոդված 2.  Օրենքի 88-րդ հոդվածը լրացնել հետևյալ բովանդակությամբ 7-րդ մասով.
«7.
Վարչական մարմինը Հայաստանի Հանրապետության վարչական դատարանի կողմից ենթաօրենսդրական նորմատիվ իրավական ակտը անվավեր կամ ոչ իրավաչափ ճանաչելու դեպքում դատարանի որոշման օրինական ուժի մեջ մտնելու պահից անհապաղ դրա վրա հիմնված դեռևս չկատարված անբողոքարկելի վարչական ակտով դրամական պահանջների հարկադիր կատարման վերաբերյալ գրությունը վերադարձնելու մասին դիմում է ներկայացնում Հարկադիր   կատարումն ապահովող ծառայություն:»:
Հոդված 3. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. «Տեղական ինքնակառավարման մասին» 2002 թվականի մայիսի 7-ի ՀՕ-337-Ն օրենքի 16-րդ հոդվածը՝
1) լրացնել հետևյալ բովանդակությամբ 14.1-ին մասով.
«14.1. Համայնքի ավագանու անդամների մեկ հինգերորդը, ինչպես նաև ավագանու խմբակցությունը դատական կարգով կարող է վիճարկել համայնքի ավագանու ենթաօրենսդրական նորմատիվ իրավական ակտերը:».
2) լրացնել հետևյալ բովանդակությամբ 21-րդ մասով.
«21. Համայնքի ավագանու անդամների մեկ հինգերորդը, ինչպես նաև ավագանու խմբակցությունը դատական կարգով կարող է վիճարկել համայնքի ղեկավարի ենթաօրենսդրական նորմատիվ իրավական ակտերը:»:
Հոդված 2. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
Օ Ր Ե Ն Ք Ը
«ՊԵՏԱԿԱՆ ՏՈՒՐՔԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հոդված 1. «Պետական տուրքի մասին» 1998 թվականի դեկտեմբերի 27-ի ՀՕ-186-Ն օրենքի (այսուհետ` Օրենք) 9-րդ հոդվածի 4-րդ մասում՝
1) «դ» ենթակետը շարադրել հետևյալ խմբագրությամբ.
	դ) ենթաօրենսդրական նորմատիվ իրավական ակտերի իրավաչափության վիճարկման վերաբերյալ վարույթով դիմումների համար 
	բազային տուրքի ութապատիկի չափով


2) լրացնել հետևյալ բովանդակությամբ «ե» ենթակետով.
	ե)      այլ դիմումների համար 
	բազային տուրքի եռապատիկի չափով:


Հոդված 2. Օրենքի 22-րդ հոդվածի առաջին պարբերությունը լրացնել հետևյալ բովանդակությամբ «իզ» ենթակետով.
«իզ) առաջին ատյանի դատարանները՝ իրենց վարույթում գտնվող կոնկրետ գործով կիրառման ենթակա ենթաօրենսդրական նորմատիվ իրավական ակտի իրավաչափության հարցով վարչական դատարան դիմելիս»:
Հոդված 3. Uույն oրենքն ուժի մեջ է մտնում պաշտոնական հրապարակմանը հաջորդող տաuներորդ oրը:
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՍԱՐԱԿԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ  ԿԱՏԱՐԵԼՈՒ ՄԱՍԻՆ, «ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ՊԵՏԱԿԱՆ ՏՈՒՐՔԻ ՄԱՍԻՆ ՕՐԵՆՔՈՒՄ» ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ԸՆԴՈՒՆՄԱՆ 
1. Ընթացիկ իրավիճակը և իրավական ակտի ընդունման անհրաժեշտությունը
Վարչական դատավարության՝ որպես դատական պաշտպանության ինքնուրույն ձևի  կայացումը իրավական պետության անքակտելի տարրերից է և պահանջում է վարչական գործերի քննության ընթացակարգերի կատարելագործում և անձանց հանրային իրավունքների արդյունավետ պաշտպանության երաշխիքների նախատեսում: Այս առումով իր ուրույն տեղն է զբաղեցնում նաև Հայաստանի Հանրապետության վարչական դատավարության օրենսգրքով (այսուհետ՝ Օրենսգիրք) նախատեսված՝ նորմատիվ իրա​վական ակ​տե​րի իրավաչա​փու​թյան վիճարկման ինստիտուտը: 

Օրենսգրքի ընդունումից հետո Հայաստանի Հանրապետությունում կատարված սահմանադրական փոփոխությունների և նորմատիվ իրավական ակտերի իրավաչափության վիճարկման վարույթի վերաբերյալ ձևավորված դատական պրակտիկայի համատեքստում նորմատիվ իրավական ակտերի իրավաչափության վիճարկման վարույթի ուսումնասիրության արդյունքները հանգում են հետևյալին.
1) ենթաօրենսդրական նորմատիվ իրավական ակտերի իրավաչափության վիճարկման վերաբերյալ գործերի շրջանակը.

Ներկայումս վարչական դատարանին ընդդատյա են Հայաստանի Հանրապետության Նախագահի, Հայաստանի Հանրապետության կառավարության, Հայաստանի Հանրապետության վարչապետի նորմատիվ իրավական ակտերի, գերատեսչական նորմատիվ իրավական ակտերի, ինչպես նաև համայնքի ավագանու ու համայնքի ղեկավարի նորմատիվ իրավական ակտերի իրավաչափության վիճարկման վերաբերյալ գործերը: Մինչդեռ, նման սահմանափակ շրջանակ նախատեսելը չի համապատասխանում Սահմանադրության կարգավորումներին, քանի որ նման ակտեր ընդունելու լիազորությամբ օժտված են նաև այլ մարմիններ, ինչպես օրինակ Բարձրագույն դատական խորհուրդը, ինքնավար մարմինները: Հետևաբար, նման սահմանափակ շրջանակի պահպանումը անհարկի սահմանափակում է ենթաօրենսդրական ակտերի նկատմամբ արդյունավետ դատական հսկողության հնարավորությունը:
Անհրաժեշտ է արձանագրել նաև, որ նորմատիվ իրավական ակտեր եզրույթի կիրառումն արդարացված չէ, քանի որ, ինչպես բխում է Սահմանադրության և Նորմատիվ իրավական ակտերի մասին օրենքի դրույթներից, այս վարույթի կարգով կարող են վիճարկվել բացառապես նորմատիվ իրավական ակտերի մի խումբը՝ ենթաօրենսդրական նորմատիվ իրավական ակտերը: Միաժամանակ, Սահմանադրության 5-րդ հոդվածով սահմանված նորմատիվ իրավական ակտերի աստիճանակարգությունից հետևում է, որ ենթաօրենսդրական նորմատիվ իրավական ակտերի միջև այլևս առկա չէ աստիճանակարգությունից, որպիսի պայմաններում դրանց իրավաչափությունը հնարավոր է ստուգել բացառապես սահմանադրական օրենքների և օրենքների համապատասխանության տեսանկյունից: Հետևաբար, այս առումով ևս առկա է քննարկվող վարույթում հստակեցումների կարիք, քանի որ այն թույլ է տալիս բացի օրենքից գնահատել վիճարկվող ակտերի համապատասխանությունը այլ նորմատիվ ակտերին: 
2) ենթաօրենսդրական նորմատիվ իրավական ակտերի իրավաչափության վիճարկման վերաբերյալ դիմում ներկայացնելու իրավունք ունեցող սուբյեկտների շրջանակը.
Առկա իրավակարգավորումների վերլուծությունը ցույց է տալիս, որ ենթաօրենսդրական նորմատիվ իրավական ակտերի իրավաչափության վիճարկման դիմում կարող են ներկայացնել ֆիզիկական կամ իրավաբանական անձինք, պետական և տեղական ինքնակառավարման մարմինները, Մարդու իրավունքների պաշտպանը, ինչպես նաև Երևանի ավագանու խմբակցությունը: Մինչդեռ, անձանց քաղաքացիական վերահսկողության ընդլայնման, տվյալ վարույթի գործնական կիրառելիության բարձրացման նպատակով անհրաժեշտ է քննարկել ենթաօրենսդրական նորմատիվ իրավական ակտերի իրավաչափության վերաբերյալ դիմում ներկայացնելու իրավունք ունեցող անձանց շրջանակի ընդլայնման հարցը՝ նման իրավունք վերապահելով նաև՝
· առաջին ատյանի դատարաններին, երբ նրանք հիմնավոր կասկածներ ունեն իրենց կողմից կիրառման ենթակա ենթաօրենսդրական նորմատիվ իրավական ակտի իրավաչափության վերաբերյալ: Հակառակ պարագայում, ստացվում է մի իրավիճակ, երբ դատարանները, չունենալով իրենց վարույթում քննվող գործի շրջանակներում կիրառվելիք ենթաօրենսդրական նորմատիվ իրավական ակտը վիճարկելու գործիքակազմ և միաժամանակ իրավասու չլինելով ինքնուրույն գնահատել դրանց իրավաչափությունը, ստիպված են լինում կիրառել այն, իսկ հետագայում կիրառված նորմատիվ իրավական ակտի անվավեր ճանաչման դեպքում գործը ենթակա է վերաբացման նոր հանգամանքի ուժով, ինչը չի բխում դատավարական խնայողության և արդյունավետության սկզբունքների ապահովումից: Այս առումով, ուշագրավ է, որ դատարանների կողմից գործի վարույթը կասեցնելը և ենթաօրենսդրական նորմատիվ իրավական ակտի իրավաչափության վերաբերյալ դիմում ներկայացնելը ընդունված է նաև եվրոպական երկրներում: Այսպես, օրինակ, Լիտվայի վարչական դատավարության օրենսգրքի 112-րդ հոդվածը հնարավորություն է տալիս դատարաններին կասեցնել գործի վարույթը և իր կողմից կիրառված նորմատիվ իրավական ակտի իրավաչափության հարցով դիմել վարչական դատարան:

Նորմատիվ իրավական ակտերի ստուգումը դատարանի կողմից (նորմ կոնտրոլ) իրավական պետության սկզբունքի դրսևորում է և ծառայում է արդյունավետ դատական պաշտպանությանը՝ Սահմանադրության 61-րդ հոդվածի 1-ին մասի իմաստով։ 

Անհրաժեշտ է տարբերակել ոչ միայն վարչական դատարանի կողմից իրականացվող նորմ կոնտրոլը ենթաօրենսդրական նորմատիվ իրավական ակտերի նկատմամբ սահմանադրական դատարանի կողմից իրականացվող նորմ կոնտրոլից, այլ նաև բուն կամ անմիջական (վարույթի առարկային վերաբերող) նորմ կոնտրոլը ինցիդենտ կարգով իրականացվող միջնորդավորված նորմ կոնտրոլից։ 
Անմիջական նորմ կոնտրոլի վարույթի անմիջական առարկան որևէ նորմատիվ իրավական ակտն է և վարույթը բացառապես ուղղված է դրա ստուգմանը և անհրաժեշտության դեպքում վերացմանը կամ էլ դրա հաստատմանը բոլորի համար պարտադիր ներգործությամբ („erga omnes“)։ Դրան հակառակ` ինցիդենտ կարգով իրականացվող միջնորդավորված նորմ կոնտրոլը տեղի է ունենում այնպիսի վարույթներում, որոնց քննության առարկան ոչ թե որևէ նորմատիվ իրավական ակտն է, այլ որևէ առանձին ակտ, օրինակ, վարչական ակտ, որն իր հերթին հիմնված է որևէ նորմատիվ իրավական ակտի վրա, որի վավերականությունից է կախված այդ առանձին ակտի իրավաչափությունը։ Դատարանն սկզբունքորեն պարտավոր է հիմնավոր կասկած ունենալու դեպքում որպես նախնական հարց «ինցիդենտ կարգով» ստուգել այդ նորմատիվ իրավական ակտի իրավաչափությունը։
Հատկանշական է, որ անմիջական նորմ կոնտրոլի միջոցով ենթաօրենսդրական նորմատիվ իրավական ակտի իրավաչափությունը ստուգման առարկա է դառնում և գործի վարույթը կասեցնելու հիմք է առաջանում միայն այն դեպքում, երբ կոնկրետ գործը հնարավոր է լուծել միայն վիճարկվող ենթաօրենսդրական նորմատիվ իրավական ակտի կիրառման միջոցով:
· հասարակական կազմակերպություններին, որպես ենթաօրենսդրական նորմատիվ իրավական ակտերի իրավաչափության նկատմամբ քաղաքա​ցիա​կան վերահսկո​ղության գործա​ռույթ իրականացնողի: Ներկայումս հասարակական կազմակերպությունների այդ իրավունքը որոշ առումով կարող է իրացվել միայն շրջակա միջավայրի պահպանության ոլորտում իր շահառուների օրինական շահերը պաշտպանելիս, ինչը ենթադրում է վարչական դատարան դիմելու դեպքերի խիստ սահմանափակ շրջանակ։ Ընդ որում, նման գործառույթի պատշաճ իրականացման համար ենթաօրենսդրական նորմատիվ իրավական ակտերի վիճարկման հնարավորություն է տրվում այն հասարակական կազմակերպություններին, որոնց կանոնադրական նպատակներից և խնդիրներից է բխում մարդու իրավունքների և ազատությունների պաշտպանությունը:
· Արդարադատության նախարարությանը, քանի որ «Նորմատիվ իրավական ակտերի մասին» օրենքի 8-րդ հոդվածի 3-րդ մասով արդեն իսկ սահմանված է նշված օրենքի պահանջների խախտմամբ ընդունված ենթաօրենսդրական նորմատիվ իրավական ակտն անվավեր ճանաչելու համար Արդարադատության նախարարության կողմից դիմում ներկայացնելու հնարավորությունը:
· համայնքի ավագանու անդամներին և խմբակցությանը, քանի որ ներկայումս Օրենսգիրքը նախատեսում է միայն Երևանի ավագանու խմբակցության՝ վարչական դատարան դիմելու իրավունքը, ընդ որում՝ միայն Երևանի ավագանու ակտերի վիճարկման համար, մինչդեռ նման կարգավորման պայմաններում մյուս համայնքների ավագանիների խմբակցությունները, ինչպես նաև ավագանու անդամները զրկվում են ինչպես համայնքի ղեկավարի, այնպես էլ ավագանու կողմից ընդունված ենթաօրենսդրական նորմատիվ իրավական ակտերը վիճարկելու հնարավորությունից:
· տեղական ինքնակառավարման մարմինների սեփական լիազորությունների իրականացման նկատմամբ իրավական հսկողություն իրականացնող Հայաստանի Հանրապետության կառավարության լիազոր մարմինը, քանի որ Տեղական ինքնակառավարման մասին օրենքի 98-րդ հոդվածով նախատեսված տեղական ինքնակառավարման մարմինների սեփական լիազորությունների իրականացման նկատմամբ իրավական հսկողության շրջանակներում վերջինս ունի տեղական ինքնակառավարման մարմինների որոշումներն անվավեր ճանաչելու պահանջով դատարան դիմելու իրավունք:
· Փաստաբանների պալատը՝ որպես փաստաբանների կոլեկտիվ շահերի պաշտպանություն իրականացնող մարմին: Փաստաբանության մասին օրենքի 3-րդ հոդվածի համաձայն՝ փաստաբանությունը փաստաբանների մասնագիտական միավորում է, որը, հանդիսանալով քաղաքացիական հասարակության ինստիտուտ, չի մտնում պետական և տեղական ինքնակառավարման մարմինների համակարգի մեջ։ Այս առումով, անհրաժեշտություն է ձեռք բերում փաստաբանության՝ որպես քաղաքացիական հասարակության ինստիտուտի ներգրավվածությունը այս ոլորտին վերաբերող ենթաօրենսդրական նորմատիվ իրավական ակտերի վիճարկմանը:
3) Գործի քննության ժամկետները.

Ենթաօրենսդրական նորմատիվ իրավական ակտերի իրավաչափության վիճարկումը պետք է ենթադրի վարչական դատարանի կողմից հնարավոր սեղմ ժամկետներում գործի քննություն: Այս առումով Օրենսգիրքը չի նախատեսում վարույթի այս տեսակով գործերի քննության հստակ ժամկետներ, այնինչ, օրինակ Սահմանադրական դատարանը ֆիզիկական և իրավաբանական անձանց կողմից ներկայացված անհատական դիմումներով գործերը քննում է դիմումը մուտքագրելուց՝ երեք ամսվա ընթացքում՝ պատճառաբանված աշխատակարգային որոշմամբ գործի քննության ժամկետը ևս երեք ամսով երկարաձգելու հնարավորությամբ («Սահմանադրական դատարանի մասին» օրենքի 69-րդ հոդվածի 8-րդ մաս):
4) Ենթաօրենսդրական նորմատիվ իրավական ակտերի իրավաչափությունը վիճարկելու վերաբերյալ գործերի վարույթի առնչությամբ առկա այլ խնդիրները.
· Քննարկվող վարույթի շրջանակներում ներկայացված դիմումի նկատմամբ ինքնաբերաբար կիրառելի են դառնում դիմումը վարույթ ընդունելը մերժելու հիմքերը, այնինչ դրանք ենթակա են հատուկ կարգավորման՝ վարույթի առանձնահատկություններից ելնելով: 
· Օրենսգրքով նախատեսված չէ նորմատիվ իրավական ակտի գործողությունը կասեցնելու ժամկետը, ինչպես նաև անհատական իրավական ակտի կասեցման հնարավորություն այն դեպքում, երբ նորմատիվ իրավական ակտը կիրառվել է անձի նկատմամբ ընդունված անհատական ակտով:
· Օրենսգիրքը սահմանում է ենթաօրենսդրական նորմատիվ իրավական ակտն անվավեր ճանաչելու պահը և հետևանքները, մինչդեռ դրանք նախատեսված չեն ուժը կորցրած ենթաօրենսդրական նորմատիվ իրավական ակտը ոչ իրավաչափ ճանաչելու դեպքում:
Հարկ է նշել, որ նորմատիվ իրավական ակտերի իրավաչափության վերանայման վարույթի ինստիտուտի ներդնումից (2008թ.) հետո վարչական դատարանում այս վարույթի շրջանակներում ներկայացվել է ընդամենը 111 դիմում, որից վարույթ է ընդունվել միայն 48-ը, այն պարագայում, երբ, մոդելային առումով համանման` նորմատիվ իրավական ակտերի սահմանադրական վերահսկողություն իրականացնող մարմնում` Սահմանադրական դատարանում 2008-2016թթ. ներկայացվել է միայն 544 անհատական դիմում, որոնցից վարույթ են ընդունվել 264-ը: 
Ամբողջ վերոգրյալը վկայում է Օրենսգրքում փոփոխություններ կատարելու անհրաժեշտության մասին:  

2. Առաջարկվող կարգավորման բնույթը

«Հայաստանի Հանրապետության վարչական դատավարության օրենսգրքում փոփոխություններ և լրացումներ կատարելու  մասին» օրենքի և հարակից օրենքների նախագծերով (այսուհետ՝ Նախագծեր)՝
1) ընդլայնվել է նորմատիվ իրավական ակտերի իրավաչափության վիճարկման վարույթով քննվող գործերի շրջանակը՝ դրանում ընդգրկելով բոլոր ենթաօրենսդրական նորմատիվ իրավական ակտերի վիճարկումը,
2) ընդլայնվել է ենթաօրենսդրական նորմատիվ իրավական ակտերի իրավաչափության վիճարկման դիմում ներկայացնելու իրավունք ունեցող անձանց շրջանակը.
3) սահմանվել են ենթաօրենսդրական նորմատիվ իրավական ակտերի վիճարկման դիմումը վարույթ ընդունելը մերժելու հիմքերը.
4) սահմանվել են վիճարկվող ենթաօրենսդրական նորմատիվ իրավական ակտի (դրա վիճարկվող դրույթի) գործողությունը կասեցնելու դեպքում կասեցման ժամկետները.
5)  նախատեսվել է վիճարկվող ենթաօրենսդրական նորմատիվ իրավական ակտի կամ դրա վիճարկվող դրույթի կիրառման վերաբերյալ անհատական իրավական ակտի գործողությունը դատարանի կողմից կասեցնելու հնարավորությունը.
6) նախատեսվել են ենթաօրենսդրական նորմատիվ իրավական ակտերի վիճարկման վարույթով գործերի քննության հստակ ժամկետներ.
7) սահմանվել են ուժը կորցրած ենթաօրենսդրական նորմատիվ իրավական ակտը ոչ իրավաչափ ճանաչելու պահերը և դրա հետևանքները.
8) քաղաքացիական, քրեական և վարչական դատավարություններում որպես գործի վարույթը կասեցնելու հիմք նախատեսվել է դատարանների կողմից վարչական դատարանին ենթաօրենսդրական նորմատիվ իրավական ակտերի վիճարկման հարցով դիմելու որոշում կայացնելը, ինչպես նաև սահմանվել են կասեցված վարույթի վերսկսման հիմքերը.
9) սահմանվել են հասարակական կազմակերպությունների կողմից ենթաօրենսդրական նորմատիվ իրավական ակտի վիճարկման պահանջ ներկայացնելու իրավունքի իրացման պայմանները.
10) նախատեսվել է վարչական դատարանի կողմից ենթաօրենսդրական նորմատիվ իրավական ակտը անվավեր կամ ոչ իրավաչափ ճանաչելու դեպքում դեռևս չկատարված անբողոքարկելի վարչական ակտով դրամական պահանջների հարկադիր կատարման վերաբերյալ գրությունը վերադարձնելու մասին դիմում է ներկայացնելու պարտականություն.
11) սահմանվել են ենթաօրենսդրական նորմատիվ իրավական ակտերի վիճարկման դիմում ներկայացնելու համար վճարվող պետական տուրքի չափը, ինչպես նաև պետական տուրքի վճարումից ազատված սուբյեկտների շրջանակը:
3. Նախագծերի մշակման գործընթացում ներգրավված ինստիտուտները և անձինք
Նախագծերը մշակվել են Արդարադատության նախարարության «Օրենսդրության զարգացման և իրավական հետազոտությունների կենտրոն» հիմնադրամի կողմից:
4. Ակնկալվող արդյունքը


Նախագծերի ընդունմամբ ակնկալվում է ապահովել նորմատիվ իրա​վական ակտե​րի իրավաչա​փու​թյան վիճարկման վա​րույթի գործնա​կան կիրառելիու​թյան բարձրացումը և վարույթի արդյունավետությունը:
ՏԵՂԵԿԱՆՔ N 1
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՍԱՐԱԿԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ  ԿԱՏԱՐԵԼՈՒ ՄԱՍԻՆ, «ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ՊԵՏԱԿԱՆ ՏՈՒՐՔԻ ՄԱՍԻՆ ՕՐԵՆՔՈՒՄ» ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
«Հայաստանի Հանրապետության վարչական դատավարության օրենսգրքում փոփոխություններ և լրացումներ կատարելու  մասին» օրենքի, «Հայաստանի Հանրապետության քաղաքացիական դատավարության օրենսգրքում փոփոխություն և լրացումներ կատարելու  մասին», «Հայաստանի Հանրապետության քրեական դատավարության օրենսգրքում փոփոխություն և լրացումներ կատարելու  մասին», «Հասարակական կազմակերպությունների մասին օրենքում լրացում կատարելու մասին», «Վարչարարության հիմունքների և վարչական վարույթի մասին» օրենքում լրացում կատարելու մասին» և «Պետական տուրքի մասին» օրենքում փոփոխություններ և լրացումներ կատարելու մասին»» օրենքների ընդունման կապակցությամբ այլ նորմատիվ իրավական ակտերի ընդունման անհրաժեշտություն առկա չէ:
ՏԵՂԵԿԱՆՔ N 2
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔԱՂԱՔԱՑԻԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ  ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ», «ՀԱՍԱՐԱԿԱԿԱՆ ԿԱԶՄԱԿԵՐՊՈՒԹՅՈՒՆՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ, «ՎԱՐՉԱՐԱՐՈՒԹՅԱՆ ՀԻՄՈՒՆՔՆԵՐԻ ԵՎ ՎԱՐՉԱԿԱՆ ՎԱՐՈՒՅԹԻ ՄԱՍԻՆ» ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ՊԵՏԱԿԱՆ ՏՈՒՐՔԻ ՄԱՍԻՆ ՕՐԵՆՔՈՒՄ» ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ԸՆԴՈՒՆՄԱՆ  ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Հայաստանի Հանրապետության վարչական դատավարության օրենսգրքում փոփոխություններ և լրացումներ կատարելու  մասին» օրենքի, «Հայաստանի Հանրապետության քաղաքացիական դատավարության օրենսգրքում փոփոխություն և լրացումներ կատարելու  մասին», «Հայաստանի Հանրապետության քրեական դատավարության օրենսգրքում փոփոխություն և լրացումներ կատարելու  մասին», «Հասարակական կազմակերպությունների մասին օրենքում լրացում կատարելու մասին», «Վարչարարության հիմունքների և վարչական վարույթի մասին» օրենքում լրացում կատարելու մասին» և «Պետական տուրքի մասին» օրենքում փոփոխություններ և լրացումներ կատարելու մասին»»  օրենքների ընդունման կապակ​ցու​թ​յամբ պետական կամ տեղական ինքնակառավարման մարմնի բյու​​ջեում եկա​մուտ​ների և ծախսերի ավելացում կամ նվազեցում չի նախատեսվում։

